
Kolosi
Poloꞌa Lomu kumate kina nopi maineno Kolosi

kumate maineꞌya Yisasife haviꞌya amakupi
malenaya veaꞌmogamitega mani avona kae-
malegeꞌana Tikikusigani Onesimusigani aliꞌana
momaminaꞌe. Yisasiꞌa faliteno hetino ikapinaga
haitegeno Poloꞌa tetiꞌa (30) kafu agava maineno
Kolosi kea kae-malene.

1-2 Nagaya Poloꞌnae Anumaya Kotiꞌa agaiꞌa
haiya avamete huno Aposolo kanoa hunate-
negeꞌna mainoafe nagaiꞌene Timoti nenafuꞌene
Kolosi kumate mainetama Yisasife havitama
tamakupi malenaya neꞌafugatama mani avona
kaetaꞌa nelamamuꞌe. Anumaya Kotiꞌa Nelafa
kayone hisia yamaꞌaene tamaipa falu hisia
yamaꞌaene tamamisie.

Kolosi kumate anagaꞌmoꞌya tamage huꞌya Yis-
asite amametitia humainae.

3 Taꞌagaya mukiꞌa kanafina Yisasi Kalaisina
Nefaꞌa, Anumaya Kotifena havinegeta
tamakaifena tusiꞌa muse hutaꞌa havinegoꞌe.
4-5 Taꞌagaya tamavagea ago havilinoꞌe. Anumaya
Kotiꞌa tamagelafa humainea kemoꞌa, Yisasife
kanale mono kea, tamahapaiya kea ago
evaꞌyi higetama Yisasiꞌa hulatenea yafe
havitama tamakupi maletama tamametiti
hutama mukiꞌa Yisasife haviꞌya amakuꞌa
amitafa humainaya veaꞌmogamife tamahau
tamayamopafi nelamahaiye. Anumaya
Kotiꞌa tamamisia yana ikapinaga talo tala

humaleneafe tamametiti nehaya yapiti aniꞌama
nehaya yamoꞌa falote hia yafena taꞌagaya
Anumayamotega tamakaifena muse nehutaꞌa
ke hutaꞌa havinegoꞌe. 6Anima Yisasiꞌa hulatenea
kanale mono kea mukiꞌa kotega kagino ala huno
veapina alino kanale auꞌava yana ali falote
humaineafe tamakaite eaꞌamo Anumaya Koti
kayone hisia yafema havilama haya kanafi
aepa heno tamakaipina aniꞌa huno kanale
auꞌava yana ali falote humaine. 7 Epafalasiꞌa
mani mono kea huhaleno higetama havilinae.
Ani kanoa taꞌagaila taꞌaya huno Yisasi Kalaisi
aliꞌyana alige alige nehia kanogino taꞌagaiꞌene
nagopi aliꞌyana neꞌaluna kanogino agaifena
aluya huno nenahaiye. 8Alu Aotage Avamuꞌmoꞌa
veafema tamahau tamayamopafi nelahamaiya
yana tamaminegetama aniꞌa kavaꞌma nehaya
yafena Epafalasiꞌa ago taꞌahapai-maine.

PoloꞌaKolosi veala alino tokiya vaimatesia yafe
Anumaya Kotitega havinege.

9 Ani yafe hagote kanafina taꞌagaya ani kea
havitetaꞌa ani yupa aepa hetaꞌa tamaya hutaꞌa
Anumaya Kotitega havigetaꞌa tamakaifena
taꞌagela kaniotamatenoꞌe. Mage hutaꞌa havigoꞌe
“Alu Aotage Avamuꞌmoꞌa kanale amaku amakesa
amamino Anumaya Kotiꞌma nehaiya auꞌava
yana hamapaisigeno amakupina hiya hinageꞌya
havisae. 10 Hiya hisigetama tamakaya kama
vaiyesayana Anumayamo veaꞌne fatago hutama
maisageno Anumayamoꞌa mukiꞌa maisaya
auꞌava yatamihena ‘Nagai nafaꞌnemoꞌya
amatea kava nehae.’ huno haisie. Mukiꞌama

nehaya kavala kanale yakeꞌya falote hisigetama
Anumaya Koti aepaꞌa aluya hutama agetetama
agaifema havilinaya yatamimoꞌa ala hisie.
11 Anumayamona tokiyaꞌage hale yamaꞌaleti
aliꞌya tokiya vaimatesageꞌya hetofa veaꞌne
maineꞌya mukiꞌa kana yama falote hisigenoꞌa
amakuꞌamoꞌa atali talua ohinageꞌya tokiyaꞌage
veaꞌne ako huꞌya amaipa muse yapi maisae.
12 Tokiyaꞌage hale yapi mainaya veaꞌnene hetita
maisuna tokiya taminageta tatesia kava huta
anifi maisuna yafe Nelafatega tusiꞌa muse
hisune.” hutaꞌa Anumayamotega havinegoꞌe.
13 Hagoteno Satani kava hulategeta hani yapi
mainonagenoAnumayaKotiꞌa ani yapiti tavaleno
agaiꞌa hau ayamopafi nehaiya nafaꞌnemo
kava yagai-mainelega tavaleno latene. 14 Kefo
yatimo aigagilategeta mainonageno Anumaya
Koti nafaꞌnemoꞌa anifiti kalu he-talesiafe miya
hulategeta mainonageno kefo yatia aigetateno
atale-latene.

Poloꞌa Kalaisi auꞌavaꞌene aliꞌyamaꞌaenefe hu-
maine.

15 Veaꞌmoꞌya Anumaya Kotina oꞌagegahe
hayanagi agaiꞌa nafaꞌnea Yisasiꞌa Nefaꞌene
nago avamete huꞌana mainaꞌanagino Yisasiꞌa
Anumaya Kotina hagote nafaꞌneꞌagino* maineno
mukiꞌa Anumaya Kotiꞌma talo humalenea yatela
alaꞌami maine. 16 Anumaya Kotiꞌa hapaigeno
Yisasiꞌa agaiꞌa mukiꞌa yana talo humalene.
Ikapinaga yaꞌene mopafi yaꞌene neꞌagona
yaꞌene noꞌagona yaꞌene ensole vayaꞌene Satani
Avamuꞌene ala kava vayaꞌenena agaiꞌa agima

alisaga hisaya yafe Yisasiꞌa talo humalene.
17 Yisasiꞌa hagoteno mainegeno mukiꞌa yamoꞌa
agaiꞌa humainea keleti noꞌamile noꞌamile maime
ute ete huꞌya mailama humainae. 18 Yisasiꞌa
agaife haviꞌya amakupi malenaya veaꞌmogami
amakenopa maineno kava yagaimatene.
Yisasiꞌa agaife haviꞌya amakupi malenaya
veaꞌmogami aepaꞌa maineno mukiꞌa yamona
kava yagaimateno ala kanoꞌami maisiafe
uhagotemateno fali-mainefitila eteno heti-
maine. 19 Anumaya Kotiꞌa haigeno agaiꞌaene
mukiꞌa tokiyaꞌaene kanale auꞌava yamaꞌaene
nafaꞌneꞌamopi maleno hiya humalene. 20 Naꞌa
hu-maineafe Yisasiꞌa yafaga yosaleꞌma faligeno
lavi-mainea kolateti Anumaya Kotiꞌa mukiꞌa
yamaꞌa ma mopafi yaꞌene ikapinaga yaꞌene
aigetateno falu hulateno “Nagoke taipale
maisune.” huno humaine.

21 Nayona tamaku tamakesamoꞌa kame
hutesaya kava higetama kefo yana maitama
nehutama Anumaya Kotiꞌenena kame
hutenae. 22 Hutayanagi Yisasiꞌa Nefatega
tamavalesigetama kefo yatamia omalesigetama
alu aotage veaꞌa maisaya yafeꞌene nagoke
veaꞌmoꞌya “Kefo ya nehae.” huꞌya ohisaya
yafeꞌene Yisasiꞌa augafa agata aigeno yafaga
yosale fali-maine. Fali-mainea yateti ago
aigetamateno falu hu-nelamateno nagoke
taipale alino lamatene. 23 Lamatenegi tamakaya
Yisasiꞌma hulamatenea mono kema havitama
tamakupi malenaya yana atafa hutama
tokiya vaiho. Havigu nago yamo tamavayu
hisigetama Yisasiꞌma hulamatenea kanale mono

kema havilinetama tamametiti nehaya yana
ataleyafenagi mai lokiya vaitama maiho. Ani
kanale mono kea tamakaya havitageꞌya mukiꞌa
mopale veaꞌmoꞌya havilinageꞌna nagaya Poloꞌna
anima Yisasi hulatenea kanale mono kemo aliꞌya
kano maineꞌna mani kea hamanepauve.

Poloꞌa Kolosi veaꞌne amaya humaine.
24 Tamakai tamaya hisuafe naugafa nagata

aiya nopima mainoa yafena aluya huꞌna
musena nehue. Kalaisi augafamoꞌma tusiꞌa
agata aimainea avamete huꞌna nagaya
naugafa nagatama aiya yateti Yisasife haviꞌya
amakupi malenaya veala agaiꞌa augafa
maigeꞌna Yisasina agatama aimainea yana
alivaya nehue. 25 Anumaya Kotiꞌa “Yisasina
amakuꞌa aminaya veaꞌnea amaya huo.” huno
hunateneanagiꞌna mukiꞌa Anumaya Koti
kea huhaleꞌna tamahapaisugetama havilama
hisayafene huno hunatene. 26 Hunatenegeno
Anumaya Koti kea nayona falakino hanegeꞌya
mukiꞌa veala hamaopainagi menia ago fufute
evaꞌyi higeꞌya mukiꞌa Yisasina amakuꞌa aminaya
veaꞌmoꞌya nehaviye. 27 Nehaviyanagino
Anumaya Kotiꞌa agaiꞌa haiya kava huno
Yuta vea omainaya veaꞌmogami amuꞌnopi
anima falaki-mainea kea, tusiꞌa kanale kea,
taveligeta anima falaki-mainea kea mage huꞌya
hageta havimainone “Yisasi Kalaisiꞌa tagupi
maineanagita tagaya haenagaꞌa agaiꞌa tokiyaꞌage
hale yamaꞌaene kumatela umaigahune.” huꞌya
hageta haviteta tametitia nehune. 28 Tagaya
nagoke nagokeꞌmogami Kalaisifena huhaleta

hamanepaita tamavaleta Anumaya Koti
auleꞌma tamatesunana Kalaisiꞌene aigaꞌmaeꞌya
tokiyaꞌage mono veaꞌne maisae huta kanale
tagu tagesaleti huge tamaveligea nehuta mukiꞌa
veafena “Kaꞌyetama maiho.” huta nehune.
29Nehugeno Kalaisiꞌa mukiꞌa tokiyaꞌama nagupi
naminea tokiyaleti nagaya tusiꞌa kasageke yapiti
himamu huꞌna aliꞌyana neꞌalue.

2
Tokiyaꞌage tametiti nehuta havigea nehaya kea

atalesune.
1 Tamakaiꞌene Leotisia mainaya veaꞌnene

mukiꞌa nagai naufima onagenaya veaꞌnene
tamaya hisua yafe nagaya kasageke huꞌna
aliꞌyana neꞌaluanagitama havisae huꞌna
avona negaove. 2-3 Tamakuꞌamona ali lokiya
vailamatesigetama nelamafuꞌene nago tamaku
tamakesa havitama tamahau tamayamopafi
tama-haisigetama Anumaya Kotina falaki-
mainea keꞌamo aepa Yisasi Kalaisiꞌa agaiꞌa
mukiꞌa kanale agu agesa nehavia yaꞌene
Anumaya Koti agesafi hanea yaꞌene havilama
hisageno tamakupina hiya hisia yafe tusiya huno
nenahaiye.

4 Havigu nagoꞌa veaꞌmoꞌya tamaipa ayesaya
ke huꞌya havige ayelamavataga hisaya yafe
mani kea nehue. 5 Tamakaiꞌenena tokaeꞌna
omainoanagi nagu nagesamoꞌa tamakaiꞌene
maineanagitama tamakaya Kalaisiꞌa hulatenea
mono kema havitama tamakupi maletama
tamametiti hutetama tokiya vaitama nagopima

hetitama fatago hutama maiya yafe haviteꞌna
tusiꞌa muse nehue.

Yisasiꞌene ailokaeta maineta haegafa lahaim-
ula alisune.

6 Tamakaya “Yisasi Kalaisiꞌa tagaite kava
yagai-latesie.” hutama ago avale-mainayafe
kava hutama agaiꞌene ailokaetama vaiyeho.
7 Yisasiꞌma hulatenea mono kema huhaleꞌya
hagetama havitama tamakupi malenaya kea
atafa hutama yosa hafuꞌyamoꞌma mopafi
taviteno itaꞌamoꞌma atafa huno hageno ala
hume hume analeꞌma haiya avamete hutama
Yisasi Kalaisiꞌene ailokaetama fatago hutama
ala hutama mukiꞌa kanafina Anumaya Kotifena
muse hiho.

8 Havigu nagoꞌa veaꞌmoꞌya afa kema,
yasimo alino esia kema, nehuꞌya havige
ayelamavataga nehuꞌya tamavayu huꞌya havi
kapi tamatesagi tamakaya kaꞌye ho. Naꞌa
augafa veaꞌmoꞌya taginagomogami kavaꞌene
ma mopafi havigu kene aliꞌya nehagi Yisasi
Kalaisifena nohae. 9 Nohagi mukiꞌa Anumaya
Kotina tusiꞌa lokiya yamaꞌaene kanale auꞌava
yamaꞌaene Yisasi Kalaisi agupina tusiya
huno hiya humaine. 10 Hiya humaineafe
Kalaisiꞌene aigaꞌmaetama ani lokiya yamaꞌaene
kanale auꞌava yamaꞌaene ali-mainageno hiya
higetama mainae. Mainageno Kalaisiꞌa agaiꞌa
mukiꞌa kava vayaꞌene ensole vayaꞌene Satani
Avamuꞌyagaene kavaꞌami maine. 11 Maineafe
Kalaisiꞌene hagotetama aigaꞌmaetama mainaya
kanafina Yuta vayaꞌmoꞌya amaugafa laga nehaya
avamete huno kefo yama nehaya atafa lamaipa

laga huno alitalene. Ani yana veaꞌmoꞌya
amayatetila taga ohunagi Kalaisiꞌa agaiꞌa taga
hu-talegeno kefo yamoꞌa menia yagai otatene.
12 Yagai otamateneafe tima falelamatea kanala
Kalaisiꞌenena aigaꞌmaetama maigeno agaiꞌene
komufina hevailamatene. Anumaya Kotiꞌa
komufitiꞌma Kalaisina ali hetitenea yafena
havitama tamakupi malageno Kalaisiꞌene fali-
mainafitila ago ali hetilamatene. 13 Hagotetama
age lamahaꞌye hutama kefo yama haya yamo
tamahaegeno tamaku tamamemoꞌa fali-maine.
Falianagi Anumaya Kotiꞌa tamakaila Yisasi
Kalaisiꞌene fali-mainafitila ali hetilamateno
haegafa tamahaimula tamamiteno mukiꞌa kefo
yama haya yana aigetamateno atale-lamatene.
14 Mukiꞌa nayo kahegi kema akave omalonafe
kaiyekea hulatesia kemona Anumaya Kotiꞌa aye
hanane-talene. Ani avomoꞌa kaiyeke hulatesia
yate tatafa hu-linegeno Yisasina yafaga yosale
maleꞌya nili hetafa hu-malenaya yateti ani
kemo akavela nomalonafe anonaꞌa ali haꞌno
hu-talene. 15 Ali haꞌno hu-taleneafe Anumaya
Kotiꞌa Yisasiꞌma yafaga yosale fali-mainea yateti
mukiꞌa Satani Avamuꞌyagaene kavaꞌamiene
tokiyaꞌamia amakaseno alihaviya hu-taleteno
mukiꞌa veaꞌmogami amaulagafi Satani yaꞌyaga
“Tokiyaꞌamia omalene.” huno amaveli-maine.

Yisasiꞌene ago fali-mainonafe nagoꞌa kahegi
kea taya ohugahie.

16Havigu nagoꞌa veaꞌmoꞌya nesaya kavefeꞌene
tifeꞌene opa kanaene sapati kanaene maifalu
hisaya kanaenefena “Naꞌa higetama ma kavala

nehae.” huꞌya kaiyekea hu otamatesae.
17 Ani kavaꞌyaga augafaꞌa omalenea yaꞌyaga
amemaꞌamo hia avamete huꞌya haenagama
falote hisia kanamofe tave-neligi Yisasi Kalaisiꞌa
tama yatafana agaiꞌage maine. 18 Nagoꞌa
veaꞌmoꞌya himonama agaya yafena atafa
amaipafiti tusiya huꞌya amaugafa aliꞌya haiteꞌya
mage nehae “Taugafa alita nohauna veaꞌne
mainone.” huꞌya amega amaugafafiti huteꞌya
“Ensole vayaꞌmogami amakia alisaga hiho.
Alisaga ohisayana Anumaya Koti nafaꞌnea
omainae.” huꞌya nehaya yafe havigu amakai
kema havisageꞌya fako huꞌya kanale anonatamia
tamaha-falesagi kaꞌye ho. 19 Ani vayaꞌmoꞌya
Kalaisiꞌenena aigaꞌmaeꞌya omainae. Tamage
Kalaisiꞌa tagai kava yagailatesia tagenopa
maigeta augafaꞌa mainone. Ani tagenopamoꞌa
mukiꞌa augafafina taleꞌya taganunaene nuna
amigeno ayegaꞌmaesia yaꞌene amigeno Anumaya
Koti tokiyaleti ani augafamoꞌa ko nehie.

20 Tamakaya Kalaisiꞌene ago falitetama kefo
yatamia ataletama mukiꞌa ma mopafi tamaki-
nagomogami kefo yana ago atalenae. Naꞌa hige-
tama Yisasi kea nohaviya veaꞌmoꞌya vaineꞌayaya
kava hutama vaineꞌayae? Naꞌa higetama mani
vayaꞌmo kahegi kea akave nemalae? 21 Mage
huꞌya nehae “Ma yatela atafa ohiho. Ma yana
oneho. Ma yatela ameꞌamela ohiho.” huꞌya
nehae. 22 Ani kema nehaya yaꞌyagamoꞌa ne-
sunageno fanane hugahie. Amakaiꞌami amaku
amakesafiti mani kahegi kea tamahanepaiye.
23 Nehageꞌya tamage ani kahegi kea kanale

havi haviꞌya nehaya vayaꞌmogami kea kana ne-
hagi amegale kea mage hae “Tagaitige Anumaya
Koti agia alisaga nehuna yaꞌene laugafa alita
ohaisuna yaꞌene laugafa aiko neluna kavaꞌene
tahaꞌnemae.” huꞌya hagi ani nehaya kavala tau-
gafa age tahaꞌye hisia yana atalesuna yafe taya
ohugahie.

3
Tagaya Kalaisiꞌene ago eteta heti-mainone.

1 Anumaya Kotiꞌa Kalaisiꞌene tamakaila ago
alino hetilamateno haegafa tamahaimula ago
tamamine. Tamamineafe tamakaya anafinagati
alisaya yafe tamakesa havi havi hutama
maiho. Anafinaga Yisasiꞌa Anumaya Kotina
tamaga ayatega hanea siale maine. 2 Maineafe
mukiꞌa kanafina tamakaya anafinaga yafekeꞌya
tamakesa havi havi hutama mainetama ma
mopafi yafena tamakesa ohaviho. 3 Tamakaya
kefo yama nehaya atafa tamaipa ago falitegeno
kanaleꞌya hutama maisaya yatamia ago falakino
Kalaisiꞌene aigaꞌmae-maineanagino Anumaya
Kotipi hane. 4HanegenoKalaisiꞌa tamahaimuꞌmo
aepaꞌa fufuteꞌma evaꞌyi hisigetama tamakaiꞌene
tokiya hale yamaꞌafi umaigahae.

Nayona yana ago ataleta menia haegafa veaꞌne
mainone.

5 Tokiyaꞌage hale yamaꞌafi umaisaya yafe ma
mopafi kefo yama nehaya yaꞌyaga hamaetama
haꞌno hiho. Maꞌa auꞌavafe nehue munaꞌnene
aꞌnene kumai he yane. Tamaugafamoꞌa
oniꞌyaꞌage nehia kefo yane. Augafa haga

neyane. Age lamahaꞌye nehaya yane. Alu
kanomo yate age lamahaꞌye nehaya yamoꞌa
ago fali-mainaya veaꞌmogamife “Anumayati
maine.” huꞌya amakisana vaiꞌya amaku
amisaya avamete huno Anumaya Kotina amaku
oꞌaminaya avamete kava nehie. 6 Mukiꞌa ani
kavaꞌma nehaya veaꞌmogamina Anumaya Kotiꞌa
aipamoꞌa haviya nehianagino haivaimateno
anonaꞌamia amakata aisia yana amamigahie.
7-8 Hagotetama tamakaiꞌenena ani veaꞌnene
vaiyatete nehutama ani kavala hu-mainagi
menia mukiꞌa ani kavala ataleho. Kema vaiyane.
Tamaipafiti anumayayamo hai yane. Vaya havita
haviya humatesaya yane. Veaꞌmogamife kamuge
hatagetama vaimate yane. Age lamahaꞌye
nehaya yamo avagema nehaya kea ataleho.
9 Tamakaya atafa kenama asagitama hagaꞌyu
hutalaya avamete hutama atafa lamaipaene
humainaya yaꞌenena ago atalenagi nelamafu-
gamifena havigema ayemavataga nehaya kea
ataleho. 10 Tamakaya yaufa kenama alitama
nefaiya avamete hutama haegafa tamaku
tamakesale ago mainageno Anumaya Kotiꞌa
mukiꞌa kanafina agaiꞌa auꞌava yana tamave-
ligetama havitetama ani haegafa lamaku
tamakesamoꞌa nagoꞌene haegafa veaꞌne kana
hutama Anumaya Koti mainea avamete hutama
mainetama Anumaya Kotifena havilama
hugahae. 11 Ani haegafa vayala mainetama
mukiꞌa veala nagoke avamete mainone Yuta
veaꞌnene Yuta vea omainaya veaꞌnene, amaugafa
laga hu-malenaya vayaꞌene taga ohunaya

vayaꞌene haesa veaꞌnene anupa veaꞌnene nofipi
aliꞌya neꞌaliya veaꞌnene afaꞌa maineꞌya miya
neꞌaliya veaꞌnene nago avamete mainageno
Kalaisiꞌa agaiꞌa hagote kanoꞌamia kasagoꞌya
veaꞌmogami amakupina maine.

Veaꞌmogamife aluya huno lahaisia auꞌava yana
alisune.

12Tamakaila AnumayaKotiꞌa hapali-lamatenea
veala agaila alu aotage veaꞌneꞌa mainageno
tamakaifena hau ayamopafi nehaiya veaꞌne
mainaya yafe kenama alitama nefaiya avamete
hutama maꞌa kanale kavala failiho. Mukiꞌa
veafe tamahau humatetama kayone humateho.
Tamaugafa alitama ohaiho. Alu kanomo
kema havisayana ako hutama kea oꞌamakiho.
Tamamena mailava hutama maiho. 13 Tamakai
amuꞌnopima mainesia kanomoꞌa nefufena
havigema hutesigenofena amena malelava
huno maineno aigeꞌateno kefo yamaꞌa ataletesie.
Anumayatimoꞌa kefo yatamia ago aigetamateno
atalelamateneafe tamakaya aniꞌa hutama ani
kavakeꞌya hiho. 14 Tamahau tamayamopafima
nelamahaiya yamoꞌa mukiꞌa mani kanale
kavaꞌmona agaseno ala humaine. Kenatimona
atafa hisia tamuꞌnofiꞌma kitama atalakoma
huna avamete huno tahau tayamopafima
nelahaiya yana aniꞌa huno mukiꞌa mani kanale
kavala haꞌyagino hetofa huligahie. 15 Kalaisiꞌa
tamaipa falu hisia yana tamamineanagino
kava hulamatesigetama keꞌa haviho. Nagoke
tamaipale maisaya yafe Anumaya Kotiꞌa
tamakaifena ke higetama ageno “Nagai naugafa
nagoke mainae.” huno humaine. Mukiꞌa yafena

mukiꞌa kanafinaAnumayaKotitegamuse huteho.
16 Kalaisi humainea kea tusiꞌa kanale kegi
tamakuꞌafina tokiyaꞌage huno haneno. Mani
kea nelamafuꞌya kefo yama hisagetama kanale
havi haviꞌyatamileti hamapaitama ali fatago
humateho. Tamakuꞌaleti yagamea hutama
Anumaya Kotitega musena hutetama yagamefiti
Anumaya Koti agia alisaga hiho. 17 Mukiꞌama
hisaya kavaꞌene kenema mukiꞌa ani yateti
Anumayatimona Yisasi agia alisaga nehutama
agaiꞌama hulatenea yafena Anumaya Kotitega
musena hiho.

Poloꞌa Yisasi kema nehaviya alavene
nafaꞌneyagaꞌamienefe humaine.

18 Tamakaya aꞌnemogatama anautamimogami
kea akave maleho. Naꞌama hisaya yamoꞌa
Anumayamo aufina fatago kava nehie.
19 Vemogatama aꞌnetamimo-gamifena tamahau
tamayamopafi tamahaisigetama amaipa haviya
hisia kea hu oꞌamateho.

20 Nafaꞌnemogatama itatami-afotamimogami
kea mukiꞌa havitama akave maleho. Naꞌama
hisaya yafena Anumayamoꞌa aluya huno ne-
haiye. 21 Nefagatama nafaꞌnetamimoꞌya haviꞌya
amakaye hisifa kea hu oꞌamateho. Humate-
sayana amaipa haviꞌya haviya hugahae.

Poloꞌa aliꞌya veaꞌnene kavaꞌamimofeꞌene hu-
maine.

22 Nofipi mainetama miya oꞌali aliꞌya
veaꞌmogatama* mopale mainaya kava
vayatamimogami kea mukiꞌa havitama akave
maleho. Havigu “Nagaifena ‘Kanale kanomaine.’

huno hisie.” hutama kava kanomo aulekeꞌya
aliꞌyana neꞌalitama havigu alulegama visaya
kanafina oꞌalisagi aꞌao Anumayamofena koli
nehutama tamakuꞌamoꞌa fatago hinagetama
mukiꞌa kanafina aliꞌyatekeꞌya maiho. 23 Mukiꞌa
yama hisaya yana alitama tokiyaꞌage hutama
aliho. “Ma mopafi afa vayaꞌmogami aliꞌyana
noꞌalunagi Anumayatimo aliꞌya neꞌalune.”
hutama aliho. 24 Tamakaya ago havimainae
Anumaya Kalaisiꞌa tamakaila kava kanotami
maineanagino haenagaꞌa aliꞌyatamileti anonaꞌa
tamamigahie. 25 Tamamigahigi veaꞌmoꞌya
kefo yama nehisaya yatetila anonaꞌamia
aligahae. Anumayamoꞌa mukiꞌa veaꞌmoꞌya
humainesaya yateti nago avamete huno
anonaꞌamia amamigahie.

4
1 Tamakaya aliꞌyate kava vayaꞌmogatama

aliꞌya vayatamimo-gamina fatago kavakeꞌya
humateho. Tamakaya ago havimainae kava
kanotamia ikapinaga nagoke maine.

Nunamu hutama havigetama fatago kate
tokiyaꞌage hutama vaiye ho.

2 Tamakaya nunamuna atafa hutama
tokiyaꞌage hu-linetama tamau kalo-
kalola ohutama efi efi hutama tamakesa
havitama musena hiho. 3 Kalaisifena
nayoma hu falakitenaya mono kea nagaya
huhaleꞌna hua yateti nagaila navaleꞌya kina
hunatageꞌna mainoanagino Anumaya Kotiꞌa
kama yakinatesigeꞌna ani kema nagoꞌene
huhaleꞌna hisua yafena nunamuna havigeho.

4Anumayamona haisia avamete kanaleꞌya huꞌna
aepaꞌaene huhaleꞌna hisugeꞌya havisaya yafe
Anumayamotega ke hutama havigeho.

5 Tamakaya kanale havi haviꞌyaꞌamima hanea
vea kana hutama Yisasi kema nohavisaya
veapima mainutama fatago hutama mainetama
afaꞌa omaitama Yisasi kea hamapaiho.
6 Hamapaisaya kemoꞌa mukiꞌa kanafina
hagageꞌya hamaisifa kegeꞌya nehutama mukiꞌa
veapima kenonaꞌamima hugahena kanale
kegeꞌya hutama hamapaisae.

Poloꞌa Tikikusigani Onesimusigania
hunategeꞌana Kolosi umainaꞌe.

7 Tikikusiꞌa nagaya mukiꞌa navagea
tamahapaigahie. Ani kanoa nagaila nenahaiya
nenafuꞌe, Anumayamo aliꞌyatela efi efi huno
kanale aliꞌya kanogita tokaetaꞌa aliꞌyana
neꞌaluꞌane. 8 Tamakaya tagayama nemauna
tavagea tamaha-painagetama havitama muse
hisageno tamaipamoꞌa kanale hisiafene huꞌna
hutogeno tamakaitega umaine. 9 Onesimusina
agaiꞌene Tikikusiganina hunatesugeꞌana ugaꞌe.
Onesimusiꞌa efi efi huno kanale aliꞌya alino
maigeno nenahaiya nenafuꞌa, tamakai kumateti
kanogino maleꞌma folote humainea yamo kea
tamahapaigaꞌe.

Poloꞌa Kolosi mainaya veafe huno falu fala
humatene.

10-11 Alisatakusiꞌa nagaiꞌene nofipi mainea ka-
noene Makiꞌa Panapasina akuꞌamoꞌene Yisasiꞌa
nago agia Yasatusiꞌene huꞌya falu fala hulamatae.
Ani vayaꞌmoꞌyage Yuta vayapitila nagaiꞌenena

Anumaya Kotiꞌma kava yagaisia yafena vaiyatete
huꞌya hamanepaiꞌya nagaila aluya huꞌya naya
hageno naipamoꞌa kanale humaineafe Makifena
nagaya agoꞌma humainoa kele nehavianagitama
tamakaiteꞌma uvaꞌyi hisigetama avaletama ali
kayone huteho.

12 Epafalasiꞌa tamakai kumate kanogino
tamakaila huno falu fala hu nelamate. Ani kanoa
Yisasi Kalaisi aliꞌya kanogino mukiꞌa kanafina
tamaya hisia yafena Anumaya Kotitega mage
huno havinege “Anumaya Kotina hau-mainea
kavafena havilama huteꞌya hetiꞌya tokiyaꞌage
veaꞌne fatago huꞌya maisae.” huno havinegeane.
13 Havinegeno tamakayaene Leotisia veaꞌnene
Hielapolisi veaꞌnene tamaya hisia yafena
tusiya huno aliꞌyana aligeꞌna agelama huteꞌna
tamakaitela huhaleꞌna nehue. 14 Lukuꞌa tahau
tayamopafi nelahaiya tota kanotiene Temasiꞌene
huꞌana falu fala hulamataꞌe.

15 Leotisia kumate mainaya tafu-tagana-
gamiꞌene Nifaene agai nopi melitalu huꞌya
Yisasife haviꞌya amakupi malenaya veaꞌnene
hu falu fala humatogi hamapaiho. 16 Tamakaya
mani avoma hapalitama havitetama Leotisia
maineꞌya Yisasife haviꞌya amakupi malenaya
veate atalegeno vinageꞌya amakaiꞌene hapaliꞌya
havisageꞌya amakaiꞌma amaminoa avona
tamakaila tamamisagetama hapalitama haviho.
17 Tamakaya Akipusina mage hutama hapaiho
“Anumayamoꞌma kaminea aliꞌyana kava yagaika
tokiyaꞌage huka mukiꞌa alio.” hutama hapaiho.

18 Mani kea nago kanoa hapaugeno kae-
maleneanagi nagaya Poloꞌna nagaiꞌniꞌa nayapiti

“Kanaleꞌya hutama mainao?” huꞌna hu falu fala
hulamate keꞌnia negaove. Nagaya nofipi mainogi
tamakesa havitama namiho. Anumaya Kotiꞌa
kayone hisia yamaꞌamoꞌa tamakaiꞌene hanesie.
Keꞌnia male haꞌno hie.

Nagaiꞌni nagia Poloꞌnae.



xviii

Anumayamo'a Haegafa Alino
Hagelafilatenea Kea

The New Testament in the Kanite Language of Papua
New Guinea

Nupela Testamen long tokples Kanite long Niugini
copyright © 2002 Wycliffe Bible Translators, Inc.

Language: Kanite

Translation by: Wycliffe Bible Translators

This translation is made available to you under the terms of the Creative
Commons Attribution-Noncommercial-No Derivatives license 4.0.
You may share and redistribute this Bible translation or extracts from it
in any format, provided that:

You include the above copyright and source information.
You do not sell this work for a profit.
You do not change any of the words or punctuation of the Scriptures.

Pictures included with Scriptures and other documents on this site are
licensed just for use with those Scriptures and documents. For other uses,
please contact the respective copyright owners.

2021-04-21

PDF generated using Haiola and XeLaTeX on 11 Nov 2022 from source files
dated 30 Nov 2021
55807fd5-1005-5405-89da-5533a7950c65

http://www.wycliffe.org
http://www.ethnologue.org/language/kmu
http://creativecommons.org/licenses/by-nc-nd/4.0/
http://creativecommons.org/licenses/by-nc-nd/4.0/

	Kolosi

